Dioddef am eich bod yn Gristion 2
Darllen: 1 Pedr 4:17-19
17 Mae'n bryd i’r farn ddechrau, a phobl Dduw ydy’r rhai cyntaf i gael eu barnu. Ac os mai ni sy’n cael ein barnu gyntaf, beth fydd yn digwydd i'r rhai hynny sydd ddim yn ufudd i newyddion da Duw? 18 Fel mae’r ysgrifau sanctaidd yn dweud: 
"Os mai o drwch blewyn mae’r rhai sy’n gwneud beth sy’n iawn yn dianc
beth ddaw o bobl annuwiol sy’n anufudd i Dduw?"
19 Felly, os dych chi'n dioddef am mai dyna ewyllys Duw, dylech ymddiried eich hunain i ofal y Duw ffyddlon wnaeth eich creu chi, a dal ati i wneud daioni.
Mae adnod 17 yn sôn am y farn sydd i ddod – fel tase’r rhan yma o’r llythyr yn troi i sôn am bwnc hollol newydd, nid erledigaeth. Pobl Dduw fydd y rhai cyntaf i gael eu barnu – so watch out!  Ai dyna’ch ymateb chi wrth ddarllen yr adnodau am y tro cyntaf?
Y gwir ydy mai parhad ar y testun o erledigaeth sydd yma. Yn adnod 17 gweld trugaredd Duw at ei bobl ydyn ni, nid bygythiad. Mae Cristnogion yn gorfod byw yn y byd, ac yn wynebu treialon bywyd fel pawb arall. Ond, yma ar y ddaear yn unig mae Cristnogion yn mynd i ddioddef.  Mae gan Gristnogion ogoniant y nefoedd i edrych ymlaen ato.
Mae ail hanner adnod 17 yn pwysleisio cymaint mwy yw’r farn ar bobl sydd ddim yn credu (anghredinwyr). Mae eu bywydau yn gallu bod yn anodd weithiau: treialon bywyd, profedigaethau, dioddefiadau, salwch ayyb. Ond, byddan nhw’n cael eu barnu gan Dduw wedi iddyn nhw farw, ac uffern a dioddef am byth ydy diwedd pob un sydd ddim yn derbyn Iesu Grist fel Gwaredwr.

Mae adnod 18 yn ein hatgoffa ni cymaint yw effaith y cwymp, pan grwydrodd Adda ac Efa oddi wrth Dduw a phechu yn ei erbyn yn y lle cyntaf. Ar yr olwg gyntaf, neges yr adnod ydy ‘Pa obaith sydd yna i bobl sy’n ceisio cael eu hachub drwy wneud gweithredoedd da?’ Ond yr hyn sydd yma go iawn ydy, ‘Er bod pechodau’r Cristion wastad gyda fo, a’i weddïau’n wan ar y gorau, drwy’r cwbl mae o wedi ei gyfiawnhau drwy ffydd yng Nghrist, ac fel y dywedwyd yn adnod 14 mae’r Ysbryd Glân yn gorffwys arno.

Os ydym yn byw bywydau sanctaidd, ac yn byw i Dduw, yna ein braint ydy cael cyflwyno ein hunain, ein cyrff, meddyliau ac eneidiau i’w ofal. O dan erledigaeth gallwn golli ein rhyddid, ein teulu a hyd yn oed ein bywydau – ond mae gennym eneidiau tragwyddol, a Duw sy’n gofalu amdanynt.   Amen
[image: image1.jpg]- beibl.net




Euryn Ellis Roberts

[image: image1.jpg]